
				இப்பக்கம் மெய்ப்பு பார்க்கப்படவில்லை
376 நினைவு அலைகள்

சமுதாயத்தின் தலைகீழ் மாற்றத்திற்கு ஆதரவாக, அதற்குத் தடையாக நிறுத்தப்படும் மரபுகள், இலக்கியங்கள், செயல்முறைகள் ஆகிய வற்றைத் தகர்க்கும் பொருட்டு ஏவப்படும் எழுத்து பேச்சுக் கனைகள் தன்பாட்டிற்குச் சந்தடியின்றி வேலை செய்தது.

தலைமறைவாக இருந்த, பொது உடைமைக் கட்சியின் முன்னோடி களான, தோழர்கள் ஏ.எஸ்.கே. ஜீவானந்தம், எம். ஆர். வெங்கட்ராமன், மனலி கந்தசாமி, பி. இராமமூர்த்தி, பாலதண்டாயுதம் போன்றோர், அவ்வப்போது செனாய் நகரில் உள்ள குருசாமி வீட்டிற்கு வந்து, சில நாள்கள் தலை மறைவாகத் தங்கியிருந்து அப்போதைய நெருக்கடி யிலிருந்து உயிர் தப்பினார்கள்.

எவ்வளவு ஆர்வமிருப்பினும், அத்தகைய உதவியைச் செய்யும்

போது, எவ்வளவு பெரிய ஆபத்திற்குத் தங்களை ஆட்படுத்திக் கொள்கிறோம் என்பது குருசாமிக்குத் தெரியும்.

‘தலைக்கு ஆபத்தை த் தேடிக்கொண்ட குருசாமிக்கு இதிலும் துணை நின்ற குஞ்சிதம் அம்மையாரை எவ்வளவு போற்றினாலும் தகும்.

‘பார்ப்பனப் பகைவர் என்று நிந்திக்கப்பட்ட - நிந்திக்கப்படும் - பெரியாரின் விருப்பப்படி, குத்துசி குருசாமியார் இவ்வளவு பெரிய ஆபத்தை மடியில் கட்டிக்கொண்டார்.

அப்படிக் காப்பாற்றப்பட்டவர்களில், இரு தலைவர்கள் இந்த நாட்டு மரபுப்படி பார்ப்பனர்கள் ஆவர்.

அவர்களைப் பெரியாரோ, குருசாமியோ திராவிடர் கழகத்தவரோ காட்டிக் கொடுக்கவில்லை; காப்பாற்றி உதவினார்கள். அது அக்கால இயக்கத்தின் பண்பைக் காட்டுவதாகும். -

போராட்ட வீரர் குருசாமி

இளமையில் தேவாரம், திருவாசகம் போன்ற பக்திப் பாடல்களில் ஆழ்ந்த புலமை பெற்றிருந்த குருசாமி தன்மான இயக்கப்பற்றால் மிக எளிதாகச் சமயத் துறையில் பெரியவராகும் வாய்ப்பைத் துறந்து விட்டார்; கைநிறைய ஊதியம் பெறக்கூடிய அரிய வாய்ப்புகளையும் உதறிவிட்டார்.

முழுநேரப் போராட்ட வாழ்க்கையை விரும்பி மேற்கொண்டார்.

உதட்டிலிருந்து பேசிக் கைதட்டல் பெறும் குறுக்கு வழியில் செல்லாமல், நெஞ்சத்தின் ஆழத்திலிருந்து, உணர்வுகளை உரைகளாக்கி, மணிக்கணக்கில் வாதத் திறமையுடன் பொழிந்தார்.

